
Toerustingsburo Interkulturele Werkers (TIW)
Die vorming van bikulturele groepe

as brûe na gemeenskappe
Houdinge en verwagtings van die gemeenskap in informele nedersettings en die van die vrywillige werkers 

Voordat vrywillige werkers ŉ informele nedersetting binnetree om by hulle doen en late betrokke te raak, is dit belangrik om eers ŉ eerlike beeld te probeer kry van hulle eie houding en verwagtings t.o.v. die gemeenskap en die waarskynlike houding en verwagtings wat die gemeenskap in die informele nedersetting teenoor hulle mag koester.   Bewustelike en onbewustelike houdinge en verwagtings kleur van die begin af alle kontak, beplanning en die uitvoering van programme of projekte.   
Insig in die houdinge en verwagtings van die verskillende rolspelers in ŉ bediening in ŉ informele behuisingsgebiede skep die moontlikheid om proaktief stappe te neem om korreksies aan afbrekende houdings of verkeerde verwagtings te maak en te verhoed dat die houdinge en verwagtinge die bediening van die begin af in die wiele ry.   
Houdinge en verwagtinge van vrywillige werkers
Die volgende houdinge of verwagtinge mag in ŉ meerdere of mindere mate (onbewustelik) by vrywillige werkers in ŉ informele nedersetting voorkom:

Die MEERDERE vanweë middele en gawes
Vrywillige werkers het dikwels baie wat hulle vir mense in ŉ informele nedersetting kan bied in terme van kennis, vaardighede, middele en fondse.   As bron van middele en gawes is dit byna onvermydelik dat hulleself as meerderwaardig en leidinggewend in die onderlinge verhoudinge sal sien en ervaar.  Die mag en invloed wat hulle middele en gawes aan hulle gee, maak hulle as’t ware vanselfsprekend leiers, raadgewers en die meerdere in al die onderlinge verhoudinge en interaksie.

Die verwagting om as leier en raadgewer in die onderlinge verhoudinge te funksioneer, mond dikwels uit in ŉ dominerende houding of ŉ paternalistiese benadering tydens interaksie met mense van die gemeenskap. Die gemeenskap ervaar dit gewoonlik sleg met die gevolg dat daar nie intieme verhoudinge ontwikkel nie, vertroue nie groei nie en samewerking nie vorder nie.   

Mense in ŉ informele behuisingsgebiede gaan dikwels gebuk onder ŉ lae selfbeeld en wanneer dit direk of indirek geaksentueer word, tree verdedigingsmeganismes outomaties in. Dit sluit bv. verwerping, passiwiteit,  veto of openlike vyandigheid in.   Die bybelse eis om alle mense onvoorwaardelik as beeld van God te aanvaar en hulle as gelyke medemens en medewerkers te aanvaar, is van deurslaggewende belang van die eerste ontmoeting tussen die vrywillige werkers en die gemeenskap tot aan die einde van die interaksie.
Die REDDER vanweë oplossings en planne

Sommige vrywillige werkers wat diep geraak is deur die menslike nood in informele nedersettings word tot aksie gemotiveer deur hulle eie oplossings en planne om iets aan die nood te doen.   Die oortuiging dat hulle die regte oplossing vir ŉ bepaalde nood of probleem het, motiveer hulle om groot offers te maak ten opsigte van tyd, geld en energie ten einde dit te bewerkstellig.   Tyd, geld en energie is dikwels net vir hulle eie oplossings of voorstelle beskikbaar en is min of totaal afwesig vir ander benaderings of oplossings vir ŉ nood of probleem.   Hulle help op hulle manier soos hulle glo mense gehelp moet word.
Die gemeenskap in die informele nedersetting reageer dikwels op een van twee maniere: 
a.   Of hulle laat die persoon toe om sy oplossings en planne te implementeer so goed as hy kan sonder 
      enige regtige voorneme van hulle kant om dit te laat slaag of op die lang termyn te laat werk, óf 
b.   hulle veto en opponeer alles wat die persoon wil doen.   

Oplossings en planne wat nie gebore word deur ŉ proses van luister, meelewing, begrip en die medewerking van die gemeenskap nie, het nie ŉ groot kans om tot werklike noodverligting te lei nie.

Die GEWAARDEERDE vanweë gawes en harde werk
Mense wat by informele nedersettings betrokke raak, offer in die reël baie op om dit te kan doen.   Dit is nie iets wat mense sommer spontaan en maklik doen nie en vra ŉ ware verbintenis van die werkers.    Terwyl niemand openlik dank en lof verwag nie, is die onbewuste verwagting gewoonlik wel teenwoordig dat die gemeenskap op die een of ander wyse blyke van dank en waardering gee.

Die teenoorgestelde gebeur egter dikwels in die praktyk.   In plaas van waardering ervaar die vrywillige werkers afsydigheid, koudheid, kritiek en selfs verwerping.  Die reaksie kan aan ŉ verskeidenheid redes toegeskryf word, soos bv.: Onvanpaste houdinge of gesindhede van die vrywillige werkers; ŉ onvermoë van mense in die gemeenskap om waardering te gee weens kultuurverskille, selfbeeld of ander redes; die persepsie dat die ryk gemeenskap in elk geval die middele en hulp aan die uitgebuite armes skuld en niemand daarvoor bedank moet word nie; vrywillige werkers so selfgenoegsaam en selfversorgend is dat dank en waardering oorbodig is ens.

Die BANGE weens onbekendheid en persepsies
Baie vrywillige werkers beleef groot onsekerheid en vrees vir informele behuisingsgebiede.   Redes wat tot die vrees bydra, is die wete dat hulle nie die leefwêreld van die gemeenskap ken nie, onbekend is met die etniese kulture in die gemeenskap en baie bewus is van die negatiewe beelde en persepsies van plakkers soos deur die media en ander mense by hulle ingebeeld.  

Vrees lei tot agterdog en oorreaksie op gebeure en houdinge in die informele nedersetting wat opbouende verhoudinge met die gemeenskap van meets af aan belemmer. 
Die DONATEUR wat nie medewerker wil wees nie
Sommige mense wat betrokke raak by informele nedersettings se betrokkenheid is beperk tot die gee van geld, kennis, informasie en middele.    Hulle is bereid om die arm mense te help, maar wil nie direk en persoonlik betrokke raak by arm mense nie.   Hierdie hulp “op ŉ afstand” is nie waardeloos nie, maar skep dikwels probleme.   Fondse en middele wat aangewend word vanuit uit persoonlike kontak en samewerking tussen donateurs en die gemeenskap se impak op die gemeenskap is gewoonlik net beter en groter.
Die JAMMERHARTIGE weens die lyding van die mense

Dit is nie onbekend dat ŉ diepe jammerte vir die mense in nood sommige vrywillige werkers se harte vul nie.   Hulle betrokkenheid by die arm gemeenskap spruit dikwels uit dié jammerte en skuldgevoelens oor hulle eie oorvloedige lewe.    

Terwyl jammerte deel kan uitmaak van ŉ diep en egte omgee vir die mense in nood, wek bejammering negatiewe emosies en reaksie by die gemeenskap in informele behuisingsgebiede.   Hulle wil nie bejammer word nie, maar in staat gestel word om hulleself te help omdat mense regtig vir hulle omgee en hulle nie net bejammer nie.  Emosies soos jammerte en skuldgevoelens is ontoereikende dryfvere vir betrokkenheid by informele nedersettings omdat dit nie positiewe energie by die werkers ontlont nie, maar hulle op die lang duur eerder lamlê.  
Volhoubare betrokkenheid by gemeenskappe behoort primêr gedryf te word deur liefde vir God en ander mense en ŉ diepe roepingsbesef wat nie op emosie gebou is nie.    

Houdinge en verwagtinge van die gemeenskappe 
in informele nedersettings
Die BEHOEFTIGE wie se onmiddellike nood verlig moet word
Mense van die informele behuisingsgebiede is gewoonlik in ŉ oorlewingstryd gewikkel en die allesoorheersende dryfveer in hulle lewens is om in hulle basiese behoeftes te voorsien.    Hulle verwagting van hulp van buite is dat hierdie onmiddellike behoeftes so gou as moontlik aangespreek en verlig sal word.  Vrywillige werkers is dan vir baie ook niks meer as ŉ middel tot ŉ doel nie, nl. om in hulle behoefte te voorsien.  Wie hom uitgee as ŉ helper, moet so gou as moontlik in die behoefte voorsien of padgee.   Wanneer in hulle behoeftes voorsien is, kan die vrywillige werker gaan.   Sy taak is afgehandel.   
Die feit dat baie van hierdie onmiddellike behoeftes eintlik maar net simptome van groter en meer primêre behoeftes kan wees en dat daardie primêre behoeftes eintlik aangespreek moet word om werklik volhoubare positiewe verandering mee te bring, staan nie voorop in baie se denke en verwagtings nie.    Hulle het min begrip en energie vir langtermynprojekte waarvan die vrug eers oor ŉ lang tyd ervaar sal word.   
Wie die “felt” en verklaarde behoeftes van die gemeenskap ignoreer ten einde net te fokus op die primêre oorsake van behoeftes ten einde nie die simptome maar die siekte te dokter, skiet hulle eie langtermynprojekte in die voet.   Vir volhoubare projekte wat deurlopende steun van die gemeenskap geniet moet “felt needs” en “real needs” ook op die een of ander wyse aangespreek word al is dit miskien nie die primêre nood nie.   
Die MANIPULEERDER wat jammerte en betrokkenheid moet uitbuit voordat dit verdwyn
Die oorlewingstryd van mense in ŉ informele nedersetting veroorsaak dikwels dat hulle verhoudinge met mense buite die gemeenskap (aanvanklik) gedryf word deur die motief om soveel as moontlik uit hulle te kry voordat hulle weer verdwyn.    Die verhouding word ŉ middel om die jammerte en betrokkenheid van die mense uit te buit en te manipuleer om soveel hulp as moontlik uit die mense te kry.   Emosionele manipulasie van buitestanders vind dikwels bewustelik of onbewustelik plaas.   
Vrywillige werkers word soms ontgogel en gaan deur ŉ slegte ervaring wanneer hulle op ŉ stadium ontdek dat die verhouding wat hulle met mense in die gemeenskap het, vir dié mense niks meer as ŉ middel tot ŉ doel is nie en op enige stadium opgeskort kan word indien hulle niks meer uit die buitestanders kan kry nie.    Soms is die manipulasie van die begin af openlik en duidelik sigbaar en moet dit op die een of ander wyse bestuur word in die proses om meer egte en duursame verhoudinge te ontwikkel.
Egte verhoudinge waar beide partye, die vrywillige werkers en die gemeenskap, die verhoudinge nie net gebruik as ŉ middel tot ŉ doel nie, neem tyd om te ontwikkel.   Dit neem tyd, blootstelling aan mekaar en gebeure wat die verhouding “toets” om die mense betrokke in die verhouding so aan mekaar te verbind dat die verhouding vir almal nog vol betekenis is al lei dit nie direk tot ŉ verwagte uitkoms nie.
Die SKEPTIESE wat wag en kyk of die mense en projekte volhou
Mense woonagtig in informele behuisingsgebiede kan baie verhale vertel van onvervulde beloftes en opgeskorte betrokkenheid by hulle gemeenskap.   Die regering, politieke en gemeenskapsleiers, nie winsgewende organisasie, kerke en individue maak soms beloftes wat hulle nooit nakom nie of begin projekte wat hulle nie kan volhou nie.   
Vreemdelinge word óf  so gou as moontlik “gemelk” vir wat hulle wil bied, óf word op ŉ afstand dopgehou om te kyk wat gaan gebeur.   Is die mense of organisasie daar om te bly of nie.   Voordat daar nie redelike sekerheid is dat die organisasie of individu regtig ŉ verbintenis gemaak het om met die projek en verhoudinge te volhard nie, gaan mense hulle ook nie heelhartig in samewerking met die projek gee nie.

Dit is naïef om te dink dat mense in ŉ informele nedersetting programme van buite summier van harte en met ŉ verbintenis tot getrouheid gaan omhels, selfs al is dit duidelik dat die programme vir die gemeenskap tot groot nut kan wees.   Die organisasie of individue moet eers oor tyd hulle geloofwaardigheid en vasbeslotenheid bewys om regtig deur dik en dun by die gemeenskap te staan voordat hulle volle samewerking gee en hulle van harte verbind aan die programme.

Die STOK IN DIE WIEL wat inisiatiewe en programme veto en opponeer
Arm mense ervaar dikwels dat ander mense namens hulle en sonder hulle besluite oor hulle neem wat hulle lewens direk en ingrypend raak.   Die beperkinge wat armoede op hulle plaas lei daartoe dat hulle nie kan verseker dat hulle stem en teenwoordigheid altyd teenwoordig is en gehoor word wanneer hulle gemeenskap ter sprake in verskillende kontekste nie.   Voorts heers daar ŉ persepsie in die ander kringe van die samelewing dat arm mense ook per definisie onbekwame of onwillige mense is om iets aan hulle eie situasie te doen.   Nie alleen word die unieke bydraes wat mense van die gemeenskap t.o.v. gemeenskapsontwikkeling kan lewer geïgnoreer nie, maar word hulle menswaardigheid in die proses ontken.    

Mense in informele behuisingsgebiede voel dikwels dat versetaksies en vetomeganismes die enigste alternatiewe is wat daar vir hulle oorbly om mense van buite hulle gemeenskap daarvan te oortuig dat hulle ook as mense erken moet word en dat hulle ook ŉ bydrae te lewer het t.o.v. dit wat in hulle gemeenskap gebeur.   So belangrik is die erkenning van hulle menswaardigheid dat hulle programme wat vir hulle groot voordele kan inhou, sal veto ten einde hulle eie menswaardigheid te verdedig.   Die feit dat mense in ŉ informele nedersetting soms totaal oorgevoelig is vir die sogenaamde miskenning van hulle persoon of gesag, maak geen verskil aan die noodsaak om van meets af die gemeenskap in enige program te erken en rekening te hou met die moontlikheid van veto- en versetaksies nie.
Die GESIGLOSE wat smag na erkenning
Arm mense kry in die reël min waardering en erkenning van die mense wat nie in hulle ervaring deel nie.   In ŉ wêreld waar materiële welvaart, prestasie, intellek en skoonheid beloon en erken word, kry die armstes van armes nog swaarder as ander mense wat nie aan bovermelde vereistes voldoen nie.   ŉ Akute honger na die erkenning van hulle menswees en waardering vir hulle ononderbroke stryd om oorlewing is by die meerderheid van die mense in ŉ informele behuisingsgebiede teenwoordig.   Enige egte blyke van erkenning en waardering word opgedrink en vertroetel en open die weg tot intieme en opregte verhoudinge met die gemeenskap.   Enige (onbedoelde) afwysing van die persoon of werk van die mense word eweneens buite verhouding negatief ervaar en breek vertroue.   Wie in ŉ informele behuisingsgebied werk, moet weet dat mense oorsensitief is vir opmerkings of houdinge wat kommunikeer dat hulle op die een of ander wyse ontoereikend is.
Onbegrip, wantroue en klowe tussen vrywillige werkers en gemeenskappe in 
informele behuisingsgebiede is ŉ werklikheid
Die vraag is, hoe kan vrywillige werkers die kloof tussen hulle en die gemeenskap oorbrug ten einde sinvolle verhoudings en programme te vestig wat werklik ŉ verskil in die gemeenskap sal maak.
Die kloof tussen vrywillige werkers en die inwoners van informele nedersettings word waarskynlik die beste oorbrug en vertroue en geloofwaardige bedienings word waarskynlik die beste gevestig wanneer die vrywillige werkers self in die informele nedersettings (vir ŉ tyd) gaan woon.   Wie dit doen volg in die voetspore van Jesus Christus wat die hemelse rykdom verlaat het om tussen mense in ellende op die aarde te kom woon en hulle so met sy liefde te bedien (Joh.1:14).   Werkers wat tussen die mense gaan woon in hulle omstandighede, sal noodgedwonge ook van hulle afhanklik wees vir sekere dienste en funksies, soos bv. van hulle veiligheidsisteme en leierskap.   So kom interafhanklikheid en ŉ gevoel van lotsverbondenheid tot stand. Die ideal waarna Christenwerkers in informele arm nedersettings moet streef, kan opgesom word deur ŉ aanhaling van die beginsels van die “Ting Hsien Experiment” in die Filippyne:

Go to the poor.

Live among the poor.

Learn from the poor.

Work with the poor.

Start with what the poor have

and build upon what the poor possess.

Teach by showing; learn by doing.

Not a showcase, but a pattern;

Not odds and ends, but a system.

Not piecemeal, but integrated;

Not to conform but to transform; 

Not relief, but release.

(Aangehaal uit Bruwer, E.   2001.   Beggars can be choosers) 
Wie so woon en werk word ŉ unieke brug tussen die gemeenskap in die informele nedersettings en ander gemeenskappe buite die gebied wat ook in die gebied van hulp wil wees.   Dit is ongelukkig ŉ werklikheid dat die meerderheid vrywillige werkers wat in informele nedersettings betrokke wil raak, om baie redes nie voltyds of vir lang tye self in informele nedersettings sal woon nie.    Die vraag bly dus,  hoe kan vrywillige werkers die kloof tussen hulle en die gemeenskap oorbrug ten einde sinvolle verhoudings en programme te vestig wat werklik ŉ verskil in die gemeenskap sal maak.   Een benadering is om bikulturele groepe te vestig as ŉ brug tussen die gemeenskap in die informele nedersetting enersyds en die vrywillige werkers en ondersteunende gemeentes andersyds.

